 ТЭМА:”АЗНАЧЭННЕ, ЯГО ГРАМАТЫЧНАЕ ЗНАЧЭННЕ”
Мэты: плануецца, што да канца ўрока вучні будуць

· ведаць пра азначэнне як даданы член сказа, яго граматычнае значэнне;

· умець знаходзіць азначэнне ў сказе, вызначаць члены сказа, да якіх азначэнне адносіцца, называць від падпарадкавальнай сувязі, сродкі выражэння, вызначаць сэнсава-стылістычную ролю ў тэксце;

· выхоўваць словам любоў да роднай мовы і навакольнага свету.
Задачы асобаснага развіцця: 

·  садзейнічаць  развіццю умення аналізаваць, структурыраваць  інфармацыю, рабіць вывады;

·  садзейнічаць развіццю комунікатыўных уменняў, навыкаў узаемадзеяння; 

·  ствараць умовы для самарэалізацыі асобы навучэнцаў у вучэбнай дзейнасці.

Тып урока: урок замацавання атрыманых ведаў
Форма: 
лінгвістычная майстэрня.

Абсталяванне:  эпіграф, партрэт хлопчыка Азначэнне, рознаўзроўневыя заданні на картках.

Ход урока:

1. Арганізацыйны момант.

2. Індукцыя.

Настаўнік . Добры дзень, паважаныя сябры! Я хачу, каб у вас сёння панаваў толькі добры настрой, таму не саромейцеся прысутных, гаварыце адзін аднаму кампліменты. Ахарактарызуйце свайго сябра ( сяброўку) па парце з дапамогай такога даданага члена сказа, як азначэнне. Цудоўна. Вы, напэўна, ўжо здагадаліся, што тэма ўрока…(адказы вучняў)

Мэтавызначэнне. Паспрабуйце, калі ласка, самі сфармуляваць  мэты ўрока з  дапамогай данных  дзеясловаў: ведаць, умець, выхоўваць.
 Увага на дошку. Зачытаем эпіграф. 
Эпіграф:
Ільняная і жытнёвая.

сялянская.

Баравая ў казачнай красе,

Старажытнейшая, самая

славянская.

Светлая, як трава ў расе.

Вобразная, вольная, пявучая
Мова беларуская мая!

                                                                 П.Панчанка

- Скажыце, пра што ідзе размова ў выказванні? Як  ставіцца паэт да роднай мовы?

- Запішыце, калі ласка, эпіграф у сшыткі, графічна падкрэсліце кожны член сказа і над верхам падпішыце часціны мовы. 

- Скажыце, якія даданыя члены вы ўжо ведаеце і сустрэлі ў выказванні? 
- Якімі  азначэннямі характарызуе П. Панчанка беларускую мову?
- Зачытайце іх уголас. Як графічна вы абазначылі гэты даданы член сказа. 

3. Самаканструкцыя

· Успомніце і запішыце ў прыймальнай для вас форме звесткі пра азначэнне. А дапаможа вам у гэтым вось такі хлочык, завуць якога Азначэнне. Ён падрыхтаваў для вас вельмі карысную інфармацыю пра сябе. Пазнаёмцеся, калі ласка.(праца з даведачнай літаратурай- карткі)
Азначэнне – даданы член сказа, які абазначае прымету прадмета, уласцівасць або якасць і адказвае на пытанні які? чый?

Азначэнне як член сказа звычайна звязваецца з назоўнікам і залежыць ад яго, а таксама залежыць  ад субстантывіраванай часціны мовы і спалучэння слоў.

Спосабы выражэння:

1. Назоўнік ва ўскосным склоне з прыназ. і без яго: Праз шчыліны ў вокнах пралазіць мароз. Слёзы радасці стаялі ў дзедавых вачах.

 2. Прыметнік: Матчыных слоў не забуду ніколі.

3. Дзеепрыметнік: Весела зірнулі на свет вызваленыя ад холаду дрэвы.

4. Парадкавы лічэбнік: Прылятае ён першым з далёкага выраю.

   5.Займеннік: Шчодра цвіў гэтай вясною сад.

6. Інфінітыў: Жаданне вучыцца не пакідала Сымонку.

7. Прыслоўе: Я любіў гэтую дарогу дадому.
8. Дзеепрыслоўе: Пры стральбе лежачы Сымон закрыў усе мішэні.

9. Выклічнік: З крыкам “Ура!” салдаты пайшлі ў атаку.

10. Фразеалагізм: Пашанцавала ёй – пагода стаіць як на заказ.

4. Сацыяканструкцыя і творчасць.

Настаўнік прапаную вам зараз папрацаваць у дзвюх лінгвістычных   майстэрнях (ст.падр.97, а таксама дадатковы матэрыял, які прапануе хлопчык Азначэнне )
1.  “Канструктары” афармляюць свае веды пра азначэнне у выглядзе схемы ці табліцы.

2. “Мавазнаўцы” на канкрэтных моўных фактах паказваюць адметнасці азначэння 

( якімі часцінамі мовы можа  выражацца азначэнне)
(пастарацца скласці сказы, сугучныя з тэмамі “любоў, павага  да роднай мовы, да роднага краю, прыгажосць прыроды Беларусі)
Інак кажучы, 2 група будзе дапаўняць 1 групу прыкладамі сказаў. 


5. Сацыялізацыя і афішаванне.

Праводзіцца абарона праектаў: “канструктараў” – праз схему на дошцы; “мовазнаўцаў” – праз аналіз моўных фактараў.

Франтальнае апытванне:
· Дайце паняцце азначэння. 

· Якімі часцінамі мовы яно можа быць выражана? прывядзіце прыклады.

· Да якога  галоўнага члена сказа адносіцца азначэнне?( да дзейніка)
· Азначэнне як член сказа звычайна звязваецца з якой  часцінай  мовы? ( з назоўнікам і залежыць ад яго) і зележыць таксама ад ( субстантывіраванай часціны мовы і спалучэння слоў )
Фізкультхвілінка.

Устаньце, дзеткі, усміхніцеся,
Зямлі нашай пакланіцеся.

За шчаслівы дзень учарашні

Усе да сонца падцягніцеся,

Улева, управа нахіліцеся,

Вераценцам пакруціцеся,

Раз прысядзьце, два прысядзьце

І за парты ціха сядзьце.

6. Разрыў. Наш госць Азначэнне вельмі любіць зіму. Пазнаёмціся, калі ласка з тэкстам, які ён для вас падрыхтаваў.   
Работа з тэкстам “ Зімовы лес”
Ціха і ўрачыста ў зімовым лесе. Высакастволыя хвоі ў белых шапках і заснежаныя яліны стаяць задуменна і важна. Прамяні скупога зімовага сонца, прабіваючыся праз цяжкія шэрыя хмары, надаюць лесу казачны выгляд. У серабрыста-блакітнай смузе стаяць дрэвы.Мякка падаюць пухкія сняжынкі, зіхоткімі зоркамі асядаючы на зямлю. Цяжкая снегавая шапка, сарваўшыся раптам з дрэва, гучна тоне ў высокай гурбе. І зноў цішыня.
· Прачытайце тэкст.

· Як можна яго азаглавіць? Да якога стылю і тыпу маўлення ён належыць?

· Знайдзіце ў сказах азначэнні? ( вучні па ланцужку чытаюць сказы, тлумачаць знакі прыпынку і знаходзяць азначэнні )
· Якая роля азначэнняў у тэксце? Чым яны выражаны і на якія пытанні адказваюць?
· Выпішыце азначальныя словазлучэнні з тэкста, абавязкова пазначце галоўнае слова. ( па варыянтах: 1в.: 1-2 сказ; 2в.:3-4 ). 
· Патлумачце лексічнае значэнне слова смуга ( работа з тлумачальным слоўнікам ) – 1. падобная на дым, лёгкая атмасферная пялёнка, дымка, туман; 2. Тое, што перашкаджае ясна бачыць, затуманьванне.
· Якое азначэнне, акрамя серабрыста-блакітная, вы можаце падабраць да слова смуга? ( празрыстая, шэрая смуга ) Выканаем сінтаксічны разбор словазлучэння Празрыстая смуга- дапасаванне; прадмет і яго прымета.( ст. падр.59-60; вучань каля дошкі )
Наш хлопчык Азначэнне задаволены вашай працай, але яму вельмі цікава, як вы працуеце самастойна? Не раслабляйцеся, а ў работу ўключайцеся!
Рознаўзроўневыя заданні:

 (1-ы узровень)

Пісьмова дайце адказ. Што такое азначэнне?

 (2-гі ўзровень)

Спішыце тэкст, устаўце замест кропак азначэнні.

... зямля ўсеяна сотнямі тысяч ... магіл. Тут складалі галовы татары, шведы, французы. Свежая яшчэ ў памяці беларускага народа ... сусветная вайна, яго ... шлях бежанства з дзесяткамі тысяч магіл, са спаленымі гарадамі і вёскамі.

Словы для даведак:  варожы, беларускі, першы, шматпакутны, безыменны.

(3-і ўзровень)

Спішыце тэкст, устаўляючы неабходныя літары і знакі прыпынку.Падкрэсліце азначэнні
Многа паездзіўшы па р..спубліцы  я асмелюся назваць некаторыя досыць тыповыя рысы, уласцівыя народнаму беларускаму характ..ру.

Рысы аблічча мя..кія склад здаецца на першы поз..рк далікатны, але гэтая  далікатнасць падманвае... Там, дзе другі апусціць рукі, беларус будзе ц..гнуць. Іначай у старыя часы чалавек проста (не) выжыў бы сярод дрымучых лясоў і (не)абсяжных балот.

(4-ы ўзровень)

Выпішыце з тэксту азначальныя словазлучэнні і пазначце ў дужках від падпарадкавальнай сувязі.( дапасаванне, кіраванне, прымыканне )

У гісторыю духоўнай  беларускай культуры Іван Насовіч увайшоў як першы буйны фалькларыст і лексікограф. Яго дзейнасць можна назваць з’яваю фенаменальнаю.


Сапраўды, І. Насовіч мала вучыўся, яму не давялося слухаць спецыяльных навуковых курсаў у масцітых пецярбургскіх ці маскоўскіх прафесароў, але  дзякуючы нястомнай працы ён стаў высокаадукаваным чалавекам свайго часу.

(5-ы ўзровень)

Складзіце і запішыце тэкст (6-7 сказаў) на тэму “ Першы зімовы месяц”( з ужываннем азначэнняў).

Пасля выканання задання вучні аб’ядноўваюцца ў групы. Хто працаваў над заданнем № 1 – у першую групу і г.д. Правяраем калектыўна, як выканалі заданне.

7. Рэфлексія.

· Ацаніце ўласную дзейнасць  на ўроку. Выкажыце свае пачуцці, заўвагі.

· Адзначце самы цікавы і самы складаны этапы работы на ўроку.
· Якога настрою вы пажадаеце на весь дзень нашым гасцям з дапамогай азначэнняў 

( добрага, святочнага, задаволенага…) 
· Дамалюйце  ўсмешку хлопчыку Азначэнню, каб перадаць яму свой настрой  на прыканцы ўрока.( вучні дамалёўваюць усмешку ці незадавальненне хлопчыку )
8. Дамашняе заданне:

Выпісаць са слоўніка Ф. Янкоўскага  ці С. Іванова 10  беларускіх прыказак, прымавак ці фразеалагізмаў, падкрэсліць ў іх азначэнні.

Да новай сустрэчы. Усяго добрага!
